
Góðan dag.
 
Úrskurðarnefnd um upplýsingamál hefur borist kæra frá Búsetufrelsi vegna ákvörðunar
Grímsnes- og Grafninshrepps að synja beiðni félagsins um aðgang að gögnum, sjá nánar í
meðfylgjandi kæru.
 
Með vísan til 2. mgr. 22. gr. upplýsingalaga, nr. 140/2012, er Grímsnes- og Grafningshreppi
veittur frestur til að skila umsögn um kæruna og koma að frekari rökstuðningi fyrir
ákvörðuninni til 5. desember næstkomandi.
 
Þá er þess óskað að úrskurðarnefndinni verði innan sama frests afhent í trúnaði afrit af þeim
gögnum sem kæran lýtur að. Vakin er athygli á því að umsögnin verður í kjölfarið send
kæranda til athugasemda. Mikilvægt er því að trúnaðargögn og umfjöllun um þau séu aðskilin
umsögn með skýrum hætti.
 
Óskað er eftir staðfestingu á móttöku þessa erindis.
 
Virðingarfyllst,
f.h. formanns úrskurðarnefndar um upplýsingamál,
Anna Rósa Héðinsdóttir

Kæra til Úrskurðarnefndar um upplýsingamál                                       


Frá: 
Búsetufrelsi – samtök fólks með fasta búsetu í heilsárshúsi í Grímsnes- og Grafningshreppi  
kt. 620822-1910 


Til: 
Úrskurðarnefndar um upplýsingamál 
Stjórnarráðshúsinu við Lækjartorg, 101 Reykjavík 


Efni: Kæra vegna synjunar Grímsnes- og Grafningshrepps á beiðni um aðgang að gögnum 
samkvæmt upplýsingalögum nr. 140/2012 
 


1. Forsaga og kæruheimild 
Vísað er til beiðni Búsetufrelsis um upplýsingar, dags. 23. október 2025, sem beindist til 
Grímsnes- og Grafningshrepps. 
Í beiðninni var óskað eftir gögnum og upplýsingum sem varða útgjöld sveitarfélagsins á árunum 
2020–2025 í tengslum við aðgerðir gagnvart einstaklingum með lögheimili skráð sem ótilgreint 
innan sveitarfélagsins, nánar tiltekið: 


1. heildarkostnaður eftir árum, 
2. yfirliti yfir aðkeypta þjónustu, 
3. samningum eða kaupsamningum við lögfræðinga, ráðgjafa eða verktaka, 
4. fundargerðum, minnisblöðum eða samskiptum þar sem kostnaður kemur fram. 


Sveitarfélagið svaraði með bréfi, dags. 29. október 2025, þar sem beiðninni var að mestu 
hafnað. 
Sveitarfélagið vísaði í 15. gr. upplýsingalaga og taldi beiðnina of víðtæka, með þeim rökstuðningi 
að engin sundurliðun eða samantekt liggi fyrir hjá sveitarfélaginu um þessi mál, og að 
sveitarfélagið haldi ekki utan um slíkar upplýsingar „í því formi sem beiðnin lýsir“. 
 
Þann 4. nóvember 2025 sendi Búsetufrelsi sveitarfélaginu aðra beiðni þar sem farið er fram á 
endurskoðun á afgreiðslu erindisins. Sveitarfélagið hefur nú hvorki virt þann málshraða sem 
settur er fram í 17. gr upplýsingalaga né því að sjö daga frá móttöku hennar skuli skýra aðila frá 
ástæðum tafanna og hvenær ákvörðunar sé að vænta. Einu viðbrögð sveitarfélagsins var 
staðfesting á móttöku fyrrgreinds bréfs dags. 4. nóvember 2025. 


Kæran er lögð fram samkvæmt 20. gr. upplýsingalaga nr. 140/2012 innan lögbundins 30 daga 
kærufrests. 
 


2. Kæruefni 
Kærð er sú ákvörðun sveitarfélagsins að synja beiðninni um gögn að mestu leyti, án þess að: 







 
 


 


   


 


• veita fullnægjandi leiðbeiningar um hvernig beiðnina mætti afmarka, 
• upplýsa hvaða gögn raunverulega liggja fyrir (t.d. bókhaldsfærslur, reikningar, samningar 


eða fundargerðir), 
• eða kanna hvort hluti beiðninnar gæti fallið undir aðgangsrétt samkvæmt 


upplýsingalögum. 


3. Lagarök og sjónarmið kæranda 
 
a) Um skyldu sveitarfélaga til að halda utan um upplýsingar 
Samkvæmt 75. og 77. gr. sveitarstjórnarlaga nr. 138/2011 og reglugerð nr. 1212/2015 ber 
sveitarfélögum að halda skipulagt bókhald og fjármálayfirlit sem geri grein fyrir öllum 
skuldbindingum og útgjöldum. 
Þar með talið eru upplýsingar um lögfræðikostnað, aðkeypta þjónustu og samninga. 
Að fullyrða að engin sundurliðun liggi fyrir um þessi útgjöld vekur upp spurningar um hvort 
sveitarfélagið hafi fullnægt þessari skyldu. 


b) Um skyldu til leiðbeiningar og afmörkunar 
Samkvæmt 7. gr. stjórnsýslulaga nr. 37/1993 og 15. gr. upplýsingalaga ber stjórnvaldi að veita 
beiðanda leiðbeiningar ef beiðni er of víðtæk eða óljós, svo hægt sé að afmarka hana þannig að 
unnt sé að verða við henni að hluta. 
Í þessu tilviki fékk kærandi engar slíkar leiðbeiningar. Sveitarfélagið vísaði beiðninni einfaldlega 
frá með almennri tilvísun í 15. gr., án þess að bjóða aðstoð við að skýra eða þrengja beiðnina. 
 
c) Um gagnsæi og góða stjórnsýsluhætti 
Í 1. kafla sveitarstjórnarlaga er kveðið á um að starfsemi sveitarfélaga skuli byggjast á lýðræði og 
gagnsæi. 
Sveitarfélag sem getur ekki gert grein fyrir kostnaði eða samningum í tilteknu máli, sérstaklega 
þegar það snertir íbúaréttindi, sýnir skort á gagnsæi og trúverðugleika í opinberri stjórnsýslu. 


4. Beiðni kæranda til úrskurðarnefndar 


Kærandi óskar eftir því að úrskurðarnefndin: 


1. Endurskoði ákvörðun sveitarfélagsins og meti hvort afgreiðslan samræmist 
upplýsingalögum og leiðbeiningarskyldu stjórnsýslulaga, 


2. Leggi fyrir sveitarfélagið að afhenda þau gögn sem eru fyrirliggjandi (t.d. reikninga, 
samninga, bókhaldsfærslur, fundargerðir o.fl.) sem varða aðgerðir gagnvart 
einstaklingum með ótilgreint lögheimili, 


3. Geri sveitarfélaginu að veita leiðbeiningar um hvernig beiðni megi afmarka ef þörf er á 
frekari skýringum. 


 
 







 
 


 


   


 


 
Virðingarfyllst, 
 
Stjórn Búsetufrelsis 
 
Ragna Ívarsdóttir formaður 
Guðrún M. Njálsdóttir 
Þröstur Sverrisson 
 
Fylgiskjöl: 
a) Bréf Búsetufrelsis til Grímsnes- og Grafningshrepps með beiðni um gögn dags. 22. október 2025 
b) Svarbréf sveitarfélagsins dags. 29. Október 2025 
c) Bréf Búsetufrelsis til sveitarfélagsins um beiðni um endurskoðun á afgreiðslu erindis dags. 4. nóvember 2025 
d) Bréf Lex til Þjóðskrár um lögheimilisskráningu 
e) Svarbréf Þjóðskrár 
f) Úrskurður Dómsmálaráðuneytis frá 30. september 2025 

Þjóðskrá Íslands  


Borgartúni 21 


105 Reykjavík 


 


Selfossi, 27. desember 2024 


 


Efni: Krafa um leiðréttingu á lögheimilisskráningu. 


Til LEX hefur leitað sveitarfélagið Grímsnes- og Grafningshreppur („sveitarfélagið“) og falið 


undirrituðum að krefjast leiðréttingar á þeirri ákvörðun Þjóðskrár Íslands að skrá einstaklinga 


til lögheimilis í sveitarfélaginu á grundvelli búsetu þeirra í frístundahúsi í frístundabyggð innan 


sveitarfélagsins, en Þjóðskrá hefur skráð umrædda einstaklinga með ótilgreint heimilisfang í 


sveitarfélaginu. Sveitarfélagið telur að sú skráning fari í bága við lög nr. 80/2018 um lögheimili 


og aðsetur („lögheimilislög“), svo og skipulagslög, og valdi auk þess ýmsum vandkvæðum í 


framkvæmd. Sveitarfélagið krefst þess því að skráning á lögheimili viðkomandi einstaklinga í 


sveitarfélaginu með framangreindum hætti verði felld niður.  


I. 


Sveitarfélagið byggir á því að sú framkvæmd Þjóðskrár, að skrá einstaklinga með ótilgreint 


heimilisfang innan sveitarfélagsins á grundvelli búsetu þeirra í frístundahúsum á svæði sem 


er skipulagt undir frístundabyggð, fari skýrlega í bága við ákvæði lögheimilislaga nr. 80/2018, 


sem leggja bann við búsetu og skráningu lögheimilis í frístundahúsi.  


Í 2. gr. lögheimilislaga er að finna skilgreiningu á hugtakinu lögheimili. Samkvæmt 1. mgr. 2. 


gr. laganna er lögheimili sá staður þar sem einstaklingur hefur fasta búsetu. Samkvæmt 3. 


mgr. 2. gr. skal lögheimili skráð í tiltekinni íbúð eða eftir atvikum húsi, við tiltekna götu eða í 


dreifbýli, sem er skráð sem íbúðarhúsnæði í fasteignaskrá og hefur staðfang. Undantekningar 


frá þessari meginreglu um lögheimilisskráningu eru taldar upp með tæmandi hætti í 3. gr. 


laganna. Þannig heimila lögheimilislögin ekki skráningu lögheimilis í húsi sem er skráð sem 


frístundahús og er staðsett á svæði sem er skipulagt undir frístundabyggð.  


Ákvæðið í 3. mgr. 2. gr. laganna á rætur að rekja til dóms Hæstaréttar frá 14. apríl 2005 í máli 


nr. 474/2004, þar sem talið var að sveitarfélaginu Bláskógabyggð hefði ekki verið heimilt að 


synja um skráningu lögheimilis í sumarhúsi. Í kjölfar dómsins var þágildandi lögheimilislögum 


nr. 21/1990 breytt með lögum nr. 149/2006 og bætt við ákvæði í 3. mgr. 1. gr. þeirra sem kvað 


á um að dvöl í húsnæði í skipulagðri frístundabyggð væri ekki ígildi fastrar búsetu nema búseta 


væri þar heimil samkvæmt lögum eða stjórnvaldsfyrirmælum.  

Í frumvarpi til laga nr. 149/2006, sem voru sett í kjölfar framangreinds dóms Hæstaréttar, var 


tekið fram að ef búseta fólks í frístundahúsi færðist í vöxt gætu áhrif þess orðið víðtæk. Opinber 


þjónusta geti t.d. orðið dýrari og af þeim sökum gæti þurft að draga úr þjónustu þar sem tekju-


stofnar sveitarfélaganna eru takmarkaðir. Það sé mikilvægur þáttur í sjálfsákvörðunarrétti 


sveitarfélaga að þau geti innan marka laga forgangsraðað verkefnum og ákveðið útfærslu 


þeirrar þjónustu sem þau veita, m.a. í þeim tilgangi að nýta tekjustofna sína af hagkvæmni. 


Algert frjálsræði í vali á búsetu innan sveitarfélags geti þannig ekki aðeins grafið undan forræði 


sveitarfélaga í skipulagsmálum heldur geti það einnig haft áhrif á rekstrargrundvöll þeirra. Séu 


slíkar afleiðingar sérstaklega nærtækar í víðfeðmum sveitarfélögum þar sem eru stórar sumar-


húsabyggðir og eigendur sumarhúsa jafnvel margfalt fleiri en íbúar viðkomandi sveitarfélags. 


Auk þess séu aðstæður víða þannig í frístundabyggðum að erfitt er að tryggja þjónustu allt 


árið um kring vegna þess að aðgengi er erfitt og til dæmis snjómokstur nánast útilokaður nema 


með ótilheyrilegum kostnaði. Meðal annars með vísan til þessara röksemda var ákveðið að 


bæta ákvæði við lögheimilislögin um að dvöl í húsnæði sem byggt er á svæði sem skipulagt 


er sem frístundabyggð geti ekki talist ígildi fastrar búsetu og að skráning lögheimilis í slíku 


húsnæði sé því óheimil.  


Í greinargerð með frumvarpi til gildandi lögheimilislaga segir um þetta atriði:  


„Í frumvarpsdrögunum sem sett voru á vef ráðuneytisins til umsagnar var ákvæði þess 


efnis að heimiluð væri skráning lögheimilis í frístundabyggð eða iðnaðar- og atvinnu-


húsnæði ef fyrir lægi sérstakt samþykki viðkomandi sveitarstjórnar enda væru uppfyllt 


skilyrði laga og stjórnvaldsfyrirmæla um íbúðarhæft húsnæði og skipulag. Um var að 


ræða 4. mgr. 4. gr. frumvarpsins en ákvæðið var tekið út úr frumvarpinu í kjölfar athuga-


semda sem bárust ráðuneytinu. Þrátt fyrir að ákvæðið hafi verið fellt út er rétt að reifa 


hér ástæður þess að það var inni til að byrja með. Í fyrsta lagi var hér á árum áður 


heimilt að skrá lögheimili í frístundabyggð. Í kjölfar dóms Hæstaréttar Íslands frá 14. 


apríl 2005 í máli nr. 474/2004 var brugðist við og lögheimilislögunum breytt með lögum 


nr. 149/2006 á þá vegu að óheimilt varð að skrá lögheimili í frístundabyggð. Í frum-


varpi til þeirra breytingalaga voru færð gild rök fyrir því að leyfa ekki skráningu 


í frístundabyggð og gilda þau rök enn í dag en vísað er til þess frumvarps um 


rökstuðninginn (220. mál 133. löggjafarþings). Enn fremur hefði ákvæðið getað 


falið í sér aukinn kostnað fyrir ríki og sveitarfélög og rýrt skipulagsvald sveitarfélaga. 


Auk þess hefði það farið í bága við skipulagslöggjöfina og Samband íslenskra sveitar-


félaga, Reykjavíkurborg, Skipulagsstofnun, Grímsnes- og Grafningshreppur, Samtök 


sunnlenskra sveitarfélaga og umhverfis- og tæknisvið uppsveita lögðust öll gegn 


ákvæðinu.“ 


Ákvæði um að heimiluð væri skráning lögheimilis í frístundabyggð var þannig sérstaklega tekið 


út úr frumvarpsdrögunum í kjölfar athugasemda sem bárust. Samkvæmt gildandi lögheimilis-


lögum er því óheimilt að skrá lögheimili í frístundabyggð. Vilji löggjafans er þannig skýr um að 


föst búseta og skráning lögheimilis sé óheimil í frístundahúsum, þ.e. í húsum sem staðsett eru 


í skipulagðri frístundabyggð. Með 3. mgr. 2. gr. lögheimilislaga nr. 80/2018 er því áréttuð sú 


regla að óheimilt er að skrá lögheimili í frístundabyggð. 

Enn fremur er kveðið skýrlega á um það í 11. tölul. 2. gr. skipulagslaga nr. 123/2010 og í gr. 


1.3 í skipulagsreglugerð nr. 90/2013 að frístundabyggð sé ekki ætluð til fastrar búsetu, og í gr. 


6.2 í skipulagsreglugerðinni segir berum orðum að föst búseta sé óheimil í frístundabyggðum.   


Í 1. mgr. 4. gr. lögheimilislaga segir að leiki vafi á því hvar föst búseta einstaklings er, t.d. vegna 


þess að hann býr á fleiri en einum stað og í fleiri en einu sveitarfélagi, skuli hann eiga lögheimili 


þar sem hann dveljist meira hluta árs. Samkvæmt 2. mgr. 4. gr. er heimilt að skrá einstakling 


til lögheimilis í sveitarfélagi án tilgreinds heimilisfangs þar sem hann hefur haft þriggja mánaða 


samfellda dvöl, ef ekki verður skorið úr um lögheimili einstaklings samkvæmt 1. mgr. 4. gr. 


laganna. Sú framkvæmd Þjóðskrár að skrá lögheimili einstaklings sem „ótilgreint“ í tilteknu 


sveitarfélagi á grundvelli búsetu viðkomandi í frístundabyggð innan sveitarfélagsins virðist 


helgast af ákvæðinu í 2. mgr. 4. gr. laganna. Ákvæðið verður hins vegar að túlka til samræmis 


við lögin í heild sinni, sem banna skráningu lögheimilis í frístundabyggð, sbr. einkum fyrrgreind 


3. mgr. 2. gr. laganna, svo og til samræmis við bann skipulagslaga og skipulagsreglugerðar 


við fastri búsetu í frístundabyggð. Þannig getur dvöl í skipulagðri frístundabyggð ekki talist 


ígildi fastrar búsetu í skilningi lögheimilislaganna og getur af þeim sökum ekki verið grundvöllur 


lögheimilisskráningar. Ákvæðið í 4. gr. lögheimilislaga getur ekki leitt til þess að einstaklingur 


verði skráður með ótilgreint heimilisfang í tilteknu sveitarfélagi á þeim grundvelli að hann búi í 


frístundahúsi í frístundabyggð innan sveitarfélagsins, enda getur það ekki talist ígildi fastrar 


búsetu í skilningi laganna. 


Óvissa um lögheimili tiltekins einstaklings getur því ekki leitt til þess að Þjóðskrá sé heimilt að 


miða lögheimilisskráningu við þriggja mánaða samfellda dvöl í frístundahúsi á svæði sem er 


skipulagt undir frístundabyggð, enda færi slík skráning í bága við 3. mgr. 2. gr. lögheimilislaga. 


Telur sveitarfélagið að Þjóðskrá beri í tilvikum sem þessum að skrá einstakling í því 


sveitarfélagi þar sem hann átti síðast þriggja mánaða samfellda dvöl, sem var ekki dvöl í 


frístundahúsi.  


Að mati sveitarfélagsins brýtur það því bersýnilega í bága við lögheimilislög að skrá einstakling 


með lögheimili í sveitarfélaginu á þeim grundvelli að hann hafi tekið upp búsetu í húsi sem er 


staðsett í frístundabyggð innan sveitarfélagsins og er ekki skráð sem íbúðarhúsnæði. Ákvæðið 


í 4. gr. laganna getur ekki breytt þeirri ótvíræðu reglu að föst búseta er óheimil í frístundabyggð, 


sbr. einnig fyrrgreind ákvæði skipulagslaga og skipulagsreglugerðar. Það fær augljóslega ekki 


staðist að byggja skráningu lögheimilis á búsetufyrirkomulagi sem nýtur ekki verndar að lögum 


og fer beinlínis í bága við lög.  


Sveitarfélagið bendir á að umrædd framkvæmd Þjóðskrár, að skrá einstaklinga til lögheimilis 


í sveitarfélaginu á grundvelli búsetu í frístundabyggð innan sveitarfélagsins, leggur fjölmargar 


íþyngjandi skyldur á herðar sveitarfélaginu og gerir því erfitt fyrir að sinna ýmsum lögbundnum 


verkefnum sínum. Með skráningu lögheimilis kunna einstaklingar að öðlast rétt til ýmiss konar 


þjónustu sem sveitarfélaginu er skylt að veita íbúum þess á grundvelli laga, svo sem hvað 


varðar menntun og velferð barna, heilsugæslu, félagsþjónustu, þjónustu við aldraða, sorphirðu 


og snjómokstur. Skráning lögheimilis á grundvelli búsetu í frístundahúsi hefur því afar neikvæð 


áhrif á möguleika sveitarfélagsins til þess að sinna skyldubundnum verkefnum sínum.  

Óvissa ríkir um skyldur sveitarfélagsins í tengslum við rétt þeirra einstaklinga sem eru skráðir 


með ótilgreint heimilisfang í sveitarfélaginu til að njóta ýmissar þjónustu frá sveitarfélaginu, 


auk þess sem afar vandasamt og kostnaðarsamt er fyrir sveitarfélagið að skipuleggja veitingu 


slíkrar þjónustu. Aðstæður eru t.d. víða þannig að í frístundabyggðum að erfitt er að tryggja 


þjónustu allt árið um kring þar sem aðgengi að slíkum svæðum er takmarkað. Sú framkvæmd 


Þjóðskrár að skrá lögheimili á grundvelli búsetu í frístundabyggð hefur í för með sér verulega 


aukningu á kostnaði sveitarfélagsins við veitingu opinberrar þjónustu, sem er vandkvæðum 


bundið þar sem tekjustofnar sveitarfélaga eru takmarkaðir. Skapar þetta sér í lagi vandamál í 


sveitarfélögum á borð við Grímsnes- og Grafningshrepp þar sem fjöldi frístundahúsa miðað 


við íbúafjölda er verulegur. Ljóst er að búsetu einstaklinga í frístundahúsum fer ört fjölgandi 


og verður vandamálið því sífellt stærra. 


Sveitarfélagið bendir einnig á að sex af þeim einstaklingum sem nú eru skráðir með ótilgreint 


heimilisfang í sveitarfélaginu eru börn undir 18 ára aldri (sjá fskj. 1). Að mati sveitarfélagsins 


er það mikið áhyggjuefni hve erfitt er að nálgast þessi börn ef þau þarfnast aðstoðar, verndar 


eða velferðarþjónustu frá sveitarfélaginu, sem þau eiga rétt á lögum samkvæmt, þar sem þau 


dvelja í frístundahúsi í frístundabyggð og því ekki vitað um nákvæmt heimilisfang þeirra og 


erfitt eða jafnvel ómögulegt að nálgast þau. Skóla- og velferðarþjónusta Árnesþings hefur t.d. 


lýst yfir áhyggjum sínum af barnaverndarmáli sem er í gangi í Grímsnes- og Grafningshreppi, 


en starfsmenn þjónustunnar hafa ekki getað mætt í óvænta heimsókn til fjölskyldu umrædds 


barns þar sem þau búa í frístundahúsahverfi með læstu hliði sem þeir komast ekki í gegnum. 


Þegar aðstæður eru slíkar að börn og ungmenni eru skráð með ótilgreint heimilisfang í sveitar-


félögum vegna búsetu í frístundahúsum, og búa jafnvel í leigubústöðum sem ekki eru skráðir 


á þeirra aðstandendur, er miklum erfiðleikum bundið fyrir sveitarfélagið að nálgast þau þegar 


á reynir. 


Sveitarfélög bera ábyrgð á barnavernd samkvæmt barnaverndarlögum nr. 80/2002. Markmið 


laganna er að tryggja að börn sem búa við óviðunandi aðstæður eða börn sem stofna heilsu 


sinni og þroska í hættu fái aðstoð. Því þarf sveitarfélagið að geta gripið inn í fjölskylduaðstæður 


og beitt úrræðum til verndar einstökum börnum þegar það á við. Sveitarfélagið getur hins 


vegar ekki sinnt þessu hlutverki sínu með fullnægjandi hætti í tilviki þeirra barna sem eru skráð 


ótilgreint í hús í sveitarfélaginu og búa t.d. í frístundabyggð. 


Þá grefur umrædd framkvæmd Þjóðskrár á lögheimilisskráningu undan forræði sveitarfélaga 


í skipulagsmálum, en ómögulegt er fyrir sveitarfélög að stýra íbúaþróun í skipulagsáætlunum 


sínum með eðlilegum hætti þegar einstaklingar geta verið skráðir með ótilgreint heimilisfang 


á grundvelli búsetu þeirra í skipulagðri frístundabyggð, án samþykkis eða aðkomu viðkomandi 


sveitarfélags.  


Sú framkvæmd lögheimilisskráningar, sem hér er deilt um, hefur þannig í för með sér aukinn 


kostnað fyrir sveitarfélög, rýrir skipulagsvald þeirra og er í andstöðu við reglur skipulagslaga, 


eins og tekið er fram í athugasemdum greinargerðar við frumvarp til gildandi lögheimilislaga 


nr. 80/2018.  

Þá kemur umrædd framkvæmd í veg fyrir að sveitarfélög geti sinnt lögbundnum verkefnum 


sínum eins og best verður á kosið. Sveitarfélagið Grímsnes- og Grafningshreppur hefur því 


verulega hagsmuni af því að fá leiðréttingu á skráningu á lögheimili einstaklinga sem skráðir 


hafa verið með ótilgreint heimilisfang í sveitarfélaginu á grundvelli búsetu í skipulagðri 


frístundabyggð, á þann hátt sem krafist er.  


II. 


Að öllu framangreindu virtu telur sveitarfélagið að sú ákvörðun Þjóðskrár, að skrá einstaklinga 


með lögheimili í Grímsnes- og Grafningshreppi á grundvelli búsetu í frístundahúsi í skipulagðri 


frístundabyggð innan sveitarfélagsins, sé í skýrri andstöðu við lögheimilislög nr. 80/2018, sem 


og ákvæði skipulagslaga og skipulagsreglugerðar. Þess er því krafist að Þjóðskrá felli niður 


lögheimilisskráningu þeirra einstaklinga sem hafa verið skráðir með „ótilgreint heimilisfang“ í 


Grímsnes- og Grafningshreppi á grundvelli búsetu í frístundahúsi.  


Afrit af kröfu þessari er sent samgöngu- og sveitarstjórnarráðherra til upplýsinga. 


 


Virðingarfyllst, 


f.h. Grímsnes- og Grafningshrepps 


LEX Lögmannsstofa  


 


___________________________ 


Óskar Sigurðsson hrl. 


 
 
Fylgiskjöl: 


- Listi yfir nöfn þeirra einstaklinga sem eru skráðir með ótilgreint heimilisfang í Grímsnes- 
og Grafningshreppi, dags. 20. desember 2024. 


 
 
Afrit: 


- Samgöngu- og sveitarstjórnarráðherra, Eyjólfur Ármannsson. 

Óskar Sigurðsson, lögmaður 
f.h. Grímsness- og Grafningshrepps 
Sent á netfangið oddviti@gogg.is 
 


Reykjavík, 13. janúar 2025 


Tilvísun ÞÍ: 2024121163/5.13.9 


Efni: Ákvörðun ÞÍ vegna kröfu um leiðréttingu á lögheimilisskráningu 


Vísað er til erindis þíns, dags. 27. desember sl., þar sem þess er krafist, f.h. Grímsness- 
og Grafningshrepps, að lögheimilisskráning nánar tilgreindra einstaklinga sé leiðrétt. 
Nánar tiltekið er þess krafist að Þjóðskrá Íslands felli niður lögheimilisskráningu þeirra 
einstaklinga sem hafa verið skráðir með ótilgreint heimilisfang í Grímsnes- og 
Grafningshreppi á grundvelli búsetu í frístundahúsi. 


Um skráningu lögheimilis og aðseturs gilda einkum lög nr. 80/2018 um lögheimili og 
aðsetur og samnefnd reglugerð nr. 1277/2018. Markmið laganna er, sbr. 1. gr., að stuðla 
að réttri skráningu lögheimilis og aðseturs einstaklinga á hverjum tíma. Markmið þeirra er 
jafnframt að tryggja réttaröyggi í meðferð ágreiningsmála er varða skráningu lögheimilis.  


Eins og rakið er í bréfi þínu er hugtakið lögheimili skilgreint sem sá staður þar sem 
einstaklingur hefur fasta búsetu, sbr. 1. mgr. 2. gr. laga nr. 80/2018 um lögheimili, og 
skal lögheimili, sbr. 3. mgr. 2. gr. laganna, skráð í tiltekinni íbúð eða eftir atvikum húsi við 
tiltekna götu eða í dreifbýli, sem er skráð sem íbúðarhúsnæði í fasteignaskrá og hefur 
staðfang. Mælt er fyrir um frávik frá meginreglu um lögheimilisskráningu í 3. gr. laga um 
lögheimili og aðsetur. Í ákvæðinu er aftur á móti ekki vikið að heimild til skráningar 
lögheimilis í frístundahúsnæði og því ljóst að það eigi ekki við í máli þessu. 


Í 4. gr. laga um lögheimili og aðsetur er vikið að þeim tilvikum þegar óvissa er um lögheimili 
einstaklinga. Þar segir, sbr. 1. mgr., að ef vafi leikur á því hvar föst búseta er, t.d. vegna 
þess að einstaklingurinn býr á fleiri en einum stað og í fleiri en einu sveitarfélagi, skal hann 
eiga lögheimili þar sem hann dvelst meiri hluta árs. Dveljist hann ekki meiri hluta árs í 
neinu sveitarfélagi skal hann eiga lögheimili þar sem hann stundar aðalatvinnu sína enda 
hafi hann þar búsetu. Verði ekki skorið úr um lögheimili einstaklings skv. 1. mgr. 4. gr. er 
heimilt að skrá einstakling til lögheimilis í sveitarfélagi án tilgreinds heimilisfangs. Skal þá 
miðað við það sveitarfélag þar sem hann hefur haft þriggja mánaða samfellda dvöl. Eins 
og nafnið gefur til kynna felur skráning ótilgreinds lögheimilis ekki í sér skráningu 
lögheimilis í tilgreint húsnæði á tilgreindu svæði innan sveitarfélags, heldur er viðkomandi 
einstaklingur skráður með ótilgreint lögheimili í sveitarfélaginu. 


Í athugasemdum greinargerðar með frumvarpi því er varð að lögum um lögheimili og 
aðsetur segir um 4. gr. að ákvæðið sé nánast samhljóða ákvæðum gildandi laga um 
lögheimili og að í mörg ár hafi þekkst að einstaklingar hafi verið skráðir sem óstaðsettir í 
hús hjá Þjóðskrá Íslands. Í því felist að einstaklingur er skráður með lögheimili í 
sveitarfélagi en ekki með tilgreint heimilisfang. Hefur slík skráning farið fram þegar ekki 
er vitað um búsetustað viðkomandi einstaklings eða hann hefur ekki átt þess kost að skrá 
búsetu sína í íbúðarhúsnæði. Það geti verið af margvíslegum ástæðum, svo sem að 
einstaklingurinn sé heimilislaus, húsnæðið sem hann búi í sé ekki tækt til skráningar sem 
íbúðarhúsnæði eða af öðrum ástæðum. 

Af framangreindri umfjöllun er ljóst, að ekki er unnt að skrá lögheimili einstaklinga sem 
dvelja í frístundahúsnæði í samræmi við meginreglur 2. gr. laga um lögheimili og aðsetur, 
enda er húsnæðið sem þeir dvelja í ekki skráð sem íbúðarhúsnæði í fasteignaskrá. 
Undanþágureglur 3. gr. laganna eiga heldur ekki við um þessi tilvik. Miðað við raunbúsetu 
einstaklinganna er þar af leiðandi talið réttast að skrá lögheimili þeirra ótilgreint í 
samræmi við 2. mgr. 4. gr. Í athugasemdum greinargerðar um 4. gr. virðist raunar allur 
vafi tekinn af um það að einstaklingar, sem dvelja í húsnæði sem er ekki tækt til 
skráningar sem íbúðarhúsnæði, t.a.m. frístundahúsnæði, skuli skráðir með ótilgreint 
lögheimili í viðkomandi sveitarfélagi.   


Að framangreindu virtu er það mat Þjóðskrár Íslands að hafna beri framkominni kröfu 
þinni f.h. Grímsness- og Grafningshrepps, þ.e. um að Þjóðskrá Íslands felli niður 
lögheimilisskráningu allra þeirra einstaklinga sem hafa verið skráðir með ótilgreint 
heimilisfang í Grímsnes- og Grafningshreppi á grundvelli búsetu í frístundahúsi, enda 
verður að telja að núgildandi framkvæmd skráningar að því er varðar þessa einstaklinga 
sé í samræmi við fyrirmæli laga um lögheimili og aðsetur. 


Ákvörðun Þjóðskrár Íslands er kæranleg til samgöngu- og sveitarstjórnarráðuneytis, sbr. 
26. gr. stjórnsýslulaga nr. 37/1993, innan þriggja mánaða frá dagsetningu þessa bréfs. 


Af erindi þínu að dæma virðist ekki vera óvissa um raunverulega dvöl þeirra einstaklinga 
sem um ræðir í málinu, þ.e. þeir eru sannarlega staðsettir í frístundahúsnæði innan 
Grímsness- og Grafningshrepps. Þú mátt þó gjarnan upplýsa stofnunina um það ef grunur 
leikur á að einstaklingarnir, eða hluti þeirra, dvelji í reynd í öðru sveitarfélagi. Ef sú er 
raunin mun Þjóðskrá Íslands taka ábendingarnar til skoðunar og athuga hvort tilefni sé til 
þess að hefja frumkvæðismál gagnvart þeim einstaklingum. Hefur stofnunin ýmis úrræði 
í þeim efnum, t.a.m. stendur til boða að leita aðstoðar lögreglu til að ganga úr skugga um 
hvar fólk er raunverulega staðsett, sbr. 1. mgr. 15. gr. laga um lögheimili og aðsetur og 5. 
mgr. 16. gr. reglugerðar um lögheimili og aðsetur. 


F.h. Þjóðskrár Íslands  


_____________________________ 


Finnur Marteinn Sigurðsson  
lögfræðingur 


 


 


 



























































Grímsnes- og Grafningshreppur, 22. október 2025 


 


Erindi frá: 
Búsetufrelsi 
Kt. 620822-1910          


 


Sveitarstjóri Grímsnes- og Grafningshrepps 
Fjóla St. Kristinsdóttir 
Stjórnsýsluhúsinu Borg, 805 Grímsnes- og Grafningshreppi 


     


Með vísan til upplýsingalaga nr. 140/2012, sérstaklega 5.– 9. gr., og sveitarstjórnarlaga 
nr. 138/2011, óskum við hér með eftir aðgangi að upplýsingum og gögnum sem varða útgjöld 
sveitarfélagsins á árunum 2020 til dagsins í dag í tengslum við aðgerðir þess gagnvart 
einstaklingum sem hafa lögheimili skráð sem ótilgreint innan sveitarfélagsins. 


Við óskum sérstaklega eftir eftirfarandi gögnum og upplýsingum: 


1. Samtalskostnaði eftir árum (2020–2025) vegna mála eða aðgerða sem snerta 
einstaklinga skráða með lögheimili sem ótilgreint í sveitarfélaginu. 
 


2. Yfirliti yfir aðkeypta þjónustu, þ.m.t. hvaða lögfræðistofur, ráðgjafar eða aðrir aðilar hafa 
verið fengnir til verksins, ásamt upphæðum eða samningsfjárhæðum.  
 


3. Samningum eða kaupsamningum við lögfræðinga, ráðgjafa eða verktaka sem unnið hafa 
í þessum málum. Óskum við jafnframt eftir sundurliðun á þessum lið. 
 


4. Fundargerðum, minnisblöðum eða samskiptum þar sem kostnaðurinn kemur fram 
ásamt öllum samþykktum sveitarstjórnar og hvernig afgreiðsla mála fór fram. 


Við áréttum að samkvæmt 17. gr. upplýsingalaga skal sveitarfélag svara beiðni innan 7 virkra 
daga. Ef beiðni er synjað að hluta eða öllu leyti, óskum við eftir skriflegum rökstuðningi fyrir 
þeirri synjun, sbr. 19. gr. laganna. 


Komi til synjunar munum við leita til Úrskurðarnefndar um upplýsingamál skv. 20. gr. 
upplýsingalaga. 


 


Ég óska eftir því að fá svarbréf rafrænt á netfang mitt: ragnaivars@gmail.com 


 


Virðingarfyllst, 


Ragna Ívarsdóttir,  F.h. stjórnar Búsetufrelsis. 

Grímsnes- og Grafningshreppur, 4. nóvember 2025 


 


Erindi frá: 
Búsetufrelsi 
Kt. 620822-1910          


 


Sveitarstjóri Grímsnes- og Grafningshrepps 
Fjóla St. Kristinsdóttir 
Stjórnsýsluhúsinu Borg, 805 Grímsnes- og Grafningshreppi 


 


Efni: athugasemd og beiðni um endurskoðun á afgreiðslu upplýsingabeiðni skv. upplýsinga-
lögum nr. 140/2012  


Vísað er til svarbréfs sveitarfélagsins, dagsett 29. október 2025 vegna beiðni Búsetufrelsis, 
frá 23. október 2025, um gögn og upplýsingar sem tengjast aðgerðum og útgjöldum 
sveitarfélagsins gagnvart einstaklingum með lögheimili skráð sem ótilgreint í sveitarfélaginu.  


Í svari sveitarfélagsins kemur fram að engin sérstök sundurliðun eða samantekt liggi fyrir hjá 
sveitarfélaginu varðandi þessi mál og að ekki sé haldið utan um slíkar upplýsingar í því formi 
sem beiðnin lýsir. 


1. Um skyldu sveitarfélaga til að halda utan um fjárhagsupplýsingar  
Samkvæmt m.a. 77. gr. sveitarstjórnarlaga nr. 138/2011 og reglugerðar nr. 1212/2015 ber 
sveitarfélögum að halda skipulegt bókhald og fjármálayfirlit sem geri grein fyrir öllum 
skuldbindingum og útgjöldum.  


Þar undir fellur kostnaður vegna aðkeyptrar þjónustu, lögfræðiaðstoðar og samninga, óháð því 
hvaða mál eða einstaklinga kostnaðurinn tengist.  


Það að ekki skuli liggja fyrir sundurliðun eða yfirlit yfir slíkan kostnað í tengslum við aðgerðir 
sveitarfélagsins gagnvart tilteknum hópi íbúa vekur upp spurningar um hvort fjármálaskráning 
sveitarfélagsins uppfylli þessa lagaskyldu að öllu leyti.  


2. Um gagnsæi og góða stjórnsýsluhætti  
Í sveitarstjórnarlögum er kveðið á um að sveitarstjórn skuli starfa í anda lýðræðis og gagnsæis. 
Einnig ber samkvæmt 7. gr. stjórnsýslulaga nr. 37/1993 að veita leiðbeiningar og aðstoð við að 
afmarka beiðni ef hún er talin of víðtæk.  


Í þessu tilviki hefði sveitarfélagið átt að:  


• upplýsa hvaða gögn væru fyrirliggjandi, svo sem reikningar, bókhaldsfærslur, samningar 
eða fundargerðir,  


• og leiðbeina beiðanda um hvernig hægt væri að afmarka beiðnina svo unnt væri að verða 
við henni að hluta eða öllu leiti.  


Þar sem slíkar leiðbeiningar voru ekki veittar, má telja að afgreiðslan hafi ekki að fullu samræmst 
góðum stjórnsýsluháttum og meginreglum upplýsingalaga um greiðan aðgang að gögnum.  







 3. Beiðni um endurskoðun eða nánari svör  
Af framangreindu tilefni er hér með óskað eftir að sveitarfélagið endurskoði afgreiðslu málsins 
og:  


1. staðfesti hvort ekki séu til nein önnur gögn eða bókhaldsfærslur sem sýna útgjöld, reikninga 
eða samninga sem varða málefni einstaklinga með ótilgreint lögheimili.  


2. leiðbeini Búsetufrelsi um hvernig hægt sé að afmarka beiðnina þannig að frekari afhending 
gagna verði möguleg.  


3. veiti skýrari upplýsingar um hvaða tegundir gagna liggja almennt fyrir í bókhaldi 
sveitarfélagsins um aðkeypta þjónustu og lögfræðiaðstoð  gagnvart ótilgreindum íbúum 
sveitarfélagsins á árunum 2020–2025.  


 
4. Réttarákvæði  
Beiðnin byggir áfram á ákvæðum 5.–9. gr. og 15.–20. gr. upplýsingalaga nr. 140/2012, 77. gr. 
sveitarstjórnarlaga nr. 138/2011, og 7. gr. stjórnsýslulaga nr. 37/1993.  


 


Ég óska eftir því að fá svarbréf rafrænt á netfang mitt: 
throsturs@live.com 


 


Virðingarfyllst, 


Þröstur Sverrisson 


f.h. stjórnar Búsetufrelsis 


  


 


 






